
        
            
                
            
        

    
	Ө. ҮЛЭМЖТӨГС

	 ЗӨРЛӨГ ДЭЭР ӨНГӨРҮҮЛСЭН 1 ЦАГ 30 МИНУТ
 

	“Ө. ҮЛЭМЖТӨГС : Иргэншлээс оргох тасалбар” (2014) номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Зөрлөг дээр өнгөрүүлсэн 1 цаг 30 минут

	Замын-Үүд - Улаанбаатар чиглэлийн галт тэрэг ирэхээс нэг цаг гучин минутын өмнө бид зөрлөг дээр ирлээ. Тав хоног үргэлжилсэн аялал өндөрлөж, хот руугаа харихад наймхан цаг үлджээ. Галт тэрэг ирчих л юм бол, суучих л юм бол, цаашаа юу байх вэ дээ, ороод унтаад л өгнө. Гэртээ хариад хамгийн түрүүнд усанд орох минь... Аяллын явцад биед минь наалдсан, шингэсэн бүхнээс салахыг хүсэж байна. Бие, үс гэзэг, хувцас, үүргэвч миний гэх бүхнээс үнэртэх элдэв үнэрээс ангижрахыг ямар их хүснэ вэ. Үүнд мэдээж хүзүү, цээжнээс маань сулхан ханхлах эр хүний үнэр ч хамаатай. Аялал миний төсөөлж байсан шиг, түүний надад амласан шиг сайхан байсангүй. 

	Чихэвчээр хөгжим сонсонгоо энэ мэтхэнийг бодох зуураа түүний дуугарсныг анзаарсангүй. Чихэвчээ аван асуусан нүдээр харвал

	Дүлий юм уу? Тийшээ очиж сууя. Хэд хэлүүлэх гэсэн юм бэ гэж хэлэх нь уцаарлангуй... 

	Хариу дуугаралгүй хэлснээр нь аяны том цүнхээ чирэн түүнийг дагаж өртөөн доторх сандал дээр очиж суулаа. Тэр сүүлийн өдрүүдэд ийм л маягтай уцаартай, захирангуй харьцдаг болчихлоо. Магадгүй надаас уйдсаны илрэл биз. Хамрын хийд үзүүлье, галт тэргээр аялъя, байгалийн зургууд авцгаая гэж ятгасан нь үнэн хэрэгтээ шинэ сонин газруудаар явж үзэх, галт тэргээр зорчих, фото зураг авах сонирхлыг минь далимдуулж хотоос, хүмүүсийн нүднээс хол хоёулхнаа байх арга сүвэгчлэх, олон хоногийн аяллын далимд өвөртөө оруулах зальхай арга байсныг нь сүүлд ойлгосон юм. Замд өнгөрсөн эхний шөнө л тэр хүслийг нь мэдсэн ч, түүнтэй хамт байхыг би өөрөө л зөвшөөрсөн хойно яая гэх вэ. Учиргүй эхнэр хүүхдээ орхин надтай нийлэхийг би хүсээгүй ч, ах хүний хайр халамж, энхрийллийг түүнээс мэдэрч байсандаа л татагдсан байх. Анхнаасаа л тэр энэ аялал гэгчийг нарийн төлөвлөсөн нь галт тэрэгний тасалбар захиалахдаа 4 хүний нэг купег бүхлээр нь авчихсанаас нь илт мэдэгдэж байсан. Эхний өдөр, хоёр дахь өдөр тэр надад хэрхэн хандаж байсан гээч? Эрх гүнжтэй харьцаж буй мэт эелдэг, энхрий зөөлөн, ямар их халамжтай байв аа? Харин аяллын дөрөв дэх өдрийн өглөөнөөс л гэнэт зан нь хувираад эхэлсэн. Тэр өглөө эхнэртэйгээ утсаар ярьсныг нь би мэдсэн л дээ. Эхнэртэйгээ муудалцсан бухимдлаасаа л гарч чадахгүй байна гэж бодож байтал, муухай авираа үнэн хэрэгтэй надад гаргаад байсан байна лээ. Дахиад л бодлыг маань тасаллаа. 

	Үргэлж наад нэг юмаа чихэндээ зүүчих юм. Бас наад дэвтэртээ юугаа бичээд байгаа юм бэ? Хүнтэй хамт яваагаа март аа юу?

	Би ядраад байна аа, гэснээс өөр хариу хэлж чадсангүй. Уг нь ингэж хэлэхдээ битүүхэндээ миний ядарсныг өрөвдөн, чихэвчийг минь авч, дэвтрийг минь хаагаад, мөрөө налуулан тэвэрч суух болов уу гэж горьдсон юм сан. Даанч тэр,

	Намайг тэгээд ядраагүй гэж сана аа юу? Хоёрын хоёр хүнд цүнх үүрэх ямар гэж бод оо вэ? Нуруу тасрах нь... Ядаж байхад чи яасан их юм чирч явдаг юм бэ? Эхэндээ ядраагүй байхад анзаарахгүй байсан чинь новшийн их юм чирч явжээ. Тав хоног л яваад ирэх юманд чинь гэрээ нүүлгэх шахах юм аа гээд л гомдол уцаарын үгээр хариу булж эхэллээ. 

	Хэрэггүй л ядарч байна гэж хэллээ. Түүнтэй хамт өнгөрөөсөн энэ хугацаанд би олигтой кадр дарж амжаагүй ээ. Тийм боломж ч гарсангүй. Зураг авахаар бэлдэж камерын хөлөө дэлгээд л тухтайхан хэдэн кадр дарахаар бэлдэж эхлэх бүрд,

	Дараа, дараа дараа больё. Энэнээс гоё газар очно. Үүний зургийг авлаа гээд яах юм? Нар буучихсан байна. Өнцөг нь онцгүй газраас авах гэлээ. Өөр гоё газар дараа больё гэсээр байгаад юу ч хийлгэсэнгүй. Энэнээс гоё газар, үүнээс гоё боломж гарна гэсэн нь хэзээ байсныг ч мэдээгүй өнгөрлөө дөө. 

	Дахиад л ярьж эхлэв. 

	Чи хотод очоод юу хийх вэ? Эхний ажил чинь юу байна?

	Мэдэхгүй ээ, төлөвлөсөн юм алга. Шалгалтдаа л бэлдэх байх даа? Цаагуураа би хотод очоод ч гэсэн уулзах завтай, өөр ажилгүй гэж ойлгуулах санаатай хэлтэл,

	Би очоод зөндөө их ажилтай. Тав хоног тэнэчихсэн биш, хамаг юм овоорчхоод байж байгаа биз? Хэд хоногтоо амьсгаа ч авах завгүй байна байх гэж очоод уулзах завгүй гэдгээ өөр аргаар ойлгуулаад, цааш үргэлжлүүлэн,

	Би их завгүй байх учраас интернэтэд ч орохгүй байх. Хэрвээ онлайнд дайралдахгүй бол битгий юм бичиж үлдээгээрэй. Би өөрөө завтай болохоороо залгая. Ажил их болохоор утас салгаатай байна байх. 

	Цаад утгаараа бол эхнэрийн дэргэд залгаж, харилцаа үүсгэж, баригдах юм битгий хийгээрэй гэх санаагаа анхааруулаад авлаа. Би гэдэг хэрэглээд хаясан нэг удаагийн хэрэглээний бүтээгдэхүүн байсан бололтой. Ийм мэдрэмжийг амсахаар сэтгэл зүрх хоосон оргиод явчихдаг гэж төсөөлж ч байсангүй. Тэр анх надтай яаж танилцаж байлаа даа? Туршлагатай уран бүтээлчийн ёсоор хандаж, гэрэл зургуудад минь зөвлөгөө өгч, битгий их янзалж зас гээд л... Нээрээ ч би авсан кадр бүрээ засдагаас тухайн агшныг үнэмшилгүй болгочихдог байсан л даа. Бидний яриа өргөн өнцгийн дурангаас эхтэй байлаа. Анхалж тэр камерын маань дурангаас яриа өдөж танилцсан сан. Дараа нь студидээ авч очсон. Уг нь би хамтдаа өнгөрүүлэх аяллын явцад ур чадвар туршлагаас нь их зүйлийг авч үлдэнэ гэж горьдож байсан юм сан. Харин тэр аялалд гарсан цагаасаа л ямар ч зураг дарах хүсэл сонирхолгүй байсан нь тодорхой. 

	Нээрээ би хэзээнээс студи дээр чинь очиж эхлэх вэ? Нөгөө дадлага... 

	Манай студи дэмий, чи надаас юм сурахгүй дээ. Сэтгүүлийн зураг авах сонирхолгүй гэсэн биз дээ? Тэглээ ч би хүнд юм заахдаа тааруу. Манайхаас ч том студитэй нэг найз маань байгаа тэдний студи дээр харин юм сурна шүү. Тэгж байгаад тэр найздаа хэлье. Шинэ жилийн уур амьсгал орчихсон ажил ихтэй сууж байгаа биз. Зав зайтай болохоор нь хэлж үзье. 

	Гэнэт л хүнд зааж зөвлөж, сургах ямар ч чадваргүй болоод явчихлаа. Уг нь анх надад хэлэхдээ өөр л юм хэлж байсан биш бил үү? Шөнийн суудал ирэхэд гучин минут үлджээ. Хурдхан шиг л галт тэрэг ирээсэй. Ороод шууд унтаад өгөх минь. Купений тасалбар дуусчихсан нь аз болж. Түүнтэй хоёулхнаа байхаас халширч байна. 

	Гэдэс эвгүйрхээд эхэлчихлээ. Ариун цэврийн цаас байна уу, гэхэд нь тээршээгээд байсан өнөөх их новштой цүнхээ ухаж, ухаж нэг юм олоод сарвайлаа. Хайж байх хооронд гаргаад ирэхийг тэвчээртэйхэн хүлээж чадалгүй,

	Яачхав даа! Ямар удаан юм бэ? Хаана юу хийснээ мэддэггүй юм уу? Тийм юмыг ил эхэнд нь байлгах хэрэгтэй, гээд тэрүүхэн зуур үглээд амжсан гээч! Дараа нь цаасаа барин үглэсээр нийтийн бие засах газар зүглэлээ. 

	Зөрлөгийн хүйтэн, тохь муутай танхимд би ганцаараа хоцорлоо. Шөнийн суудал хүлээж буй өөр гурван хүн тамхи татахаар гадагшаа гарсан бололтой. Түүнийг ариун цэврийн өрөө ороод таван орчим минут өнгөрч байтал дуут дохио хадуулсаар галт тэрэг ирж зогслоо. Цагаасаа эрт ирнэ гэж байдаг юм байх даа гэж гайхширан өртөөний ажилтнаас лавлавал, Улаанбаатар - Замын-Үүд чиглэлийн галт тэрэг нөгөө зам дээр ирсэн болохыг тайлбарлав. Замын-Үүд рүү явж буйг нь мэдсэн ч хурдхан шиг тасалбар бичүүлж аваад, зугтах шахуу цүнхээ чирсээр нөгөө чиглэлийн галт тэргэнд ороод суучихлаа. Одоо л тэр гарч ирж байгаа байх. Ариун цэврийн өрөөнд их уддагийг нь нь анзаарсан юм. Харгалзагчаасаа зугтсан оргодол аятай түгшиж байгааг хэлэх ч юм биш. Гэхдээ би ямар хулгай хийчихсэн биш дээ? Тэглээ ч ямар тэрний өмч биш. Өөрийг нь хаяад явж байгааг тэр мэдлээ гээд яаж чадах вэ дээ? Чирч гулдчаад буулгахгүй нь лав хэмээн дотроо итгэлтэй байв ч өнгөн дээрээ нуугдангуй сууж байгаа өөрийгөө ойлгохгүй байлаа. Галт тэрэгний цонхоор түүнийг олж харлаа. Их л сандарсан байдалтай өртөөнөөс гүйн гарч ирээд гадаа тамхи татаж байсан нөгөө хүмүүсээс намайг сураглаж буй бололтой. Дараа нь галт тэрэг зүглэн алхаж эхлэхэд нь зүрх амаар гарчих шахан хэрвээ ороод ирвэл юу гэж хэлэхээ бодохоос өөрийг сэтгэж хэтэрсэнгүй. Аз болж галт тэрэг хөдөллөө. Зөрлөгөөс зугуухан хөдөлж, бага багаар холдож эхлэхэд галт тэрэг даган дэмий л гүйхдээ цонхон талд суусан намайг харж амжлаа. Энэ удаад би түүнээс нүд далдичиж нуугдалгүйгээр эрс шулуун харлаа. Намайг цоргитол харсанд тэр зогтусаад үлдэж хоцров. Сэтгэл нэг л тайтгараад өег оргиод явчихлаа. Өөдгүй хоёр нүүртэн, цус сорогчоос салж чадсандаа өөрөөрөө маш их бахархаж байна. Энэ аялал надад том хичээл боллоо. Дахиж хэзээ ч иймэрхүү новшийн эрстэй учрахгүй байх дархлаатай болсноо бүх сэтгэлээрээ мэдэрч эхэллээ. Зэрэгцээ суудлын зорчигчийн утаснаас шинэ жилийн тухай дуу эгшиглэнэ. Өндөрлөж байсан аяллыг нэг мөр дуусгаад дахин шинэ аяллыг эхлүүлчихлээ гэж үү. Одоо гэхдээ өөрийнхөө дураар гэж бодохоор дотоос баясал төрнө. Чихэвчээ зүүж, тэмдэглэлийн дэвтрээ гарган ирэхэд хэн ч зэмлэхгүй гэж бодохоор сайхан. 

	 

	Эр хүн хүссэн үедээ л ямар нэгэн эмэгтэйгээс өөрийгөө бүрэн чөлөөлчхөж чаддаг атал эмэгтэй хүн асар их зориг, зүрх гарган байж л эр хүнээс ангижирч чадах юм даа! Үгүй ээ тэгээд сэтгэлээ арайхийн чөлөөлсөн атал эр хүний ул мөр биед минь үлдэхийг яана! Одоо энэ бүхнийг би өдрийн тэмдэглэлийнхээ хуудсан дээр бичиж байна гээд бод доо! 

	 


Ө. Үлэмжтөгс : Иргэншлээс оргох тасалбар (Абсурд жүжиг, Урбан өгүүллэгүүд) 2014 он” номын хэвлэн нийтлэлийн мэдээлэл:

	"Шинэ Пресс" хэвлэх үйлдвэрт эхийг бэлтгэж хэвлэв.

	 

	Энэ номыг олны хүртээл болгоход чин сэтгэлээрээ дэмжсэн эгч А.Нарантуяадаа талархлаа илэрхийлье.

